
Tson Na Scüenon Pablo Ndëë
Nnꞌan Tsjoon Colosas

Incyaa Pablo tsꞌon ꞌnaanꞌ jon ndëë nnꞌan tsjoon
Colosas

1 Ja Pablo matsꞌa tsꞌian na condui tsonvahin.
Ngꞌe na ntꞌue tsꞌon Tyoꞌtsꞌon, joꞌ na condui ja
tsꞌan na iꞌua jon tsꞌian nnön namancya juu jñꞌoon
naya ꞌnaanꞌ jon ndëë nnꞌan. Juu ntyjëëhë Tim-
oteo itsijonhin yo juu jñꞌoonvahin. 2 Nquehoꞌ
na vantyja nꞌonhoꞌ Cristo na conduihoꞌ tmaanꞌ
cüentaaꞌ Tyoꞌtsꞌon namꞌanhoꞌ tsjoon Colosas, ndëë
ꞌoꞌ matscüenön tsonvahin. Nnon nquii tyëëhë
Tyoꞌtsꞌon macꞌan na juu naya na condui jon yo
ninꞌjuu na conduihin na tajñuaanꞌ tsꞌonhin, ncyaa
jon na nanꞌxuanhoꞌhanꞌ.

Jñꞌoon na ican Pablo ntyja ꞌnaan nnꞌan na van-
tyja nꞌon

3 Nquii Tyoꞌtsꞌon conduihin tye Jesucristo ndoꞌ
juu jon conduihin na ityeꞌntjon jon jaa. Xjen
na conanꞌnë́n nnon Tyoꞌtsꞌon, machaꞌchen xjen
coninncyá na yahin ntyja ꞌnaanhoꞌ. 4 Contꞌá
na nndaꞌ ntyjantyi xjen tyeꞌ na condyë ́ na
vantyja nꞌonhoꞌ Cristo Jesús. Ndoꞌ mantyi na
conanꞌvengiohoꞌ tsoñꞌen nnꞌan na conduihan
cüentaaꞌ Tyoꞌtsꞌon. 5 Juu na vantyja nꞌonhoꞌhin,
yo juu na conanꞌveꞌngiohoꞌ nnꞌan na conduihan
cüentaaꞌ jon, joohanꞌ nanꞌxuanhoꞌhanꞌ xengꞌe
ntyja nꞌonhoꞌ nquii Tyoꞌtsꞌon. Juu na vantyja
nꞌonhoꞌ jon vavehanꞌ quiñoonꞌndue. Jndë

macondyehoꞌ ntyja ꞌnaanꞌhanꞌ xengꞌe juu jñꞌoon
naya ꞌnaanꞌ jon. 6 Juu jñꞌoon nayavahin na
coninncya nnꞌan ndëëhoꞌ, jndë vjacyahanꞌ ninvaa
tsonnangue. Ndoꞌ minyuuchen na iveeꞌhanꞌ,
jndye nnon covityincyooꞌ na icoꞌyahanꞌ nnꞌan.
Ndoꞌ mantyi nquehoꞌ, xjen na tyeꞌ condyehoꞌhanꞌ
ata xjen neinhin, covityincyooꞌ na jndye nnon
itsꞌaahanꞌ quiiꞌ ntꞌanhoꞌ 7 Juu nayaꞌñeen, nquii
ntyjëëhë Epafras totsiꞌman jon ndëëhoꞌ ntyja
ꞌnaanꞌhanꞌ. Juu jon vengiö ́ jndyihin, conduihin
na ityeꞌntjontyen jon nnon Cristo yo já. Xoncüeeꞌ
tsꞌon jon na itsꞌaa jon tsꞌianꞌñeen quiiꞌ ntꞌanhoꞌ.
8Nquii jon jndë siquindyi jon já ntyja ꞌnaanhoꞌ, na
incyaa Espíritu Santo na conanꞌvengiohoꞌ nnꞌan.

9 Ndoꞌ ngꞌe na nndaꞌ vaa jñꞌoon na condyë ́,
xjen na vejndyee na jndyë ́hanꞌ ata xjen neinhin,
ninnquiiꞌchen conanꞌnë́n nnon Tyoꞌtsꞌon ntyja
ꞌnaanhoꞌ. Cotán na nquii jon ntsijndaꞌ jon
nquenhoꞌ nchu vaa na ntꞌue tsꞌon jon na
quitsamꞌanhoꞌna tonnon jon, yonancüaaꞌnꞌonhoꞌ
nin ꞌnan chuhanꞌ na quintꞌahoꞌ ndoꞌ nin ꞌnan na
tyiꞌquichuhanꞌ. 10 Ndöꞌ vaa na cotán chaꞌ ntyja
ꞌnaanhanꞌ nndëë ncꞌonhoꞌ chaꞌxjen na chuhanꞌ
na cꞌon nnꞌan na conduihan cüentaaꞌ Cristo, chaꞌ
ngaveeꞌ ntyjii jon nchu vaa na cotsamꞌanhoꞌ ndoꞌ
na nntꞌahoꞌ jndye nnon naya viochen xjen na
covaquehoꞌ ntyja ꞌnaanꞌ Tyoꞌtsꞌon. 11Ndoꞌmantyi
cotán na ngaquehoꞌ ntyja ꞌnaanꞌ juu najndei na
conduihin na tëquintyja na tsixuanhanꞌ, chaꞌ ntyja
ꞌnaanꞌ joꞌnndëëncꞌonhoꞌna tꞌmannꞌonhoꞌ tsoñꞌen
naviꞌ na coquenonhoꞌ, min tyiꞌxeꞌquityiꞌhoꞌ cüenta
yo ꞌnan na contꞌa nnꞌanhoꞌ. Ata nninncyaahanꞌ na
neinhoꞌ juu xjen na covenonhoꞌ joo naviꞌñeen.

12 Ndoꞌ na nninncyahoꞌ na ya nquii tyëëhë
Tyoꞌtsꞌon. Nquii jon na sijndaꞌ jon na ngacüjaꞌhanꞌ
jaa na ncyꞌön cüenta juu naya na itsiquindaaꞌ jon
tsoñꞌen nnꞌan na conduihan cüentaaꞌ jon, naijon
naxuee na ityeꞌntjon Jesucristo. 13 Juu naijon
icoꞌxen nquii yutyia, jaan jndyihanꞌ. Majoꞌ nquii
Tyoꞌtsꞌon, jndë siquindyaa jon jaa na tomꞌannacje
ꞌnaanꞌhanꞌ, ndoꞌ tyiiꞌ jon jaa ntyja ꞌnaanꞌ juu na
ityentjon jnda nquii jon na viꞌntyjii jndyi jonhin,
na nnanꞌjön yo juu na ityeꞌntjon jon. 14Ngꞌe ntyja
ꞌnaanꞌ jnda jon, joꞌ jndë siquindyaa jon jaa ntyja
ꞌnaanꞌ jnan, ndoꞌ jndë sitꞌman tsꞌon jon jaa na
nndaꞌ nanꞌxuan.

Cristo taquintyja na tꞌman conduihin
15 Cristo conduihin na jnduihin nquii Tyoꞌtsꞌon

na nquii jon ndiquijntyꞌia nnꞌan jon. Quiiꞌ ntꞌan
tsoñꞌen na tquen Tyoꞌtsꞌon, nquii Jesús taquin-
tyja na tꞌman conduihin. 16 Ee ntyja ꞌnaanꞌ jon,
joꞌ tquen Tyoꞌtsꞌon tsoñꞌen na min quiñoonꞌndue
yo nnon tsonnangue, ꞌnan na covityincyooꞌ yo
na tyiꞌcovityincyooꞌ. Mantyi yo ncüii cüii nnon
na cotandoꞌ na tonnon Tyoꞌtsꞌon na cotoxen, yo
mañoon nnon na conintque na chito condui-
han nnꞌan. Ntyja ꞌnaanꞌ Cristo tquen Tyoꞌtsꞌon
tsoñꞌen joohan, chaꞌ ntyja ꞌnaanhan nditꞌmaanꞌ
nquii Cristo. 17 Vitjachen na tquen Tyoꞌtsꞌon
tsoñꞌen, mancüiixjen mꞌaan Cristo, ndoꞌ ntyja
ꞌnaanꞌnquii jon, tsoñꞌenna tquenTyoꞌtsꞌon, contjo
na mꞌanhanꞌ chaꞌxjen na tquen jon. 18 Ndëë jaa
tmaanꞌ nnꞌan na vantyja nnꞌön, Cristo conduihin
tsöꞌxquenhanꞌ. Ntyja ꞌnaanꞌ nquii jon tyeꞌ tsoñꞌen.
Manquii jon na tyincyaa Tyoꞌtsꞌon na tandoꞌ xco

jon na vejndyee quiiꞌ ntꞌan tsoñꞌen nnꞌan na jndë
tjë. Sꞌaa Tyoꞌtsꞌon na nndaꞌ chaꞌ quiiꞌ ntꞌan tsoñꞌen
na mꞌan, ncꞌoon Cristo na tëquintyja na tꞌman con-
duihin. 19 Ee nquii Tyoꞌtsꞌon taveeꞌ ntyjii jon na
tsoñꞌen na condui nquii jon, mantyi juu jnda jon
Cristo, cüejon quinduihin. 20Ndoꞌ ntyja ꞌnaanꞌ na
tueꞌ jon na jnduiꞌ neoonꞌ jon na jñon nnꞌanhin
tsonjnꞌaan, joꞌ na sijndaꞌ Tyoꞌtsꞌon na ntyja ꞌnaanꞌ
joꞌntjo ya ntcüeꞌnchjii jon yo tsoñꞌen. Itsꞌaa jon na
nndaꞌ, yo manquëntyë namꞌan tsonnanguevahin,
ndoꞌmajoꞌntyi yo nque joo namꞌan quiñoonꞌndue.

21 Xjen na toxenꞌchen tatomꞌanhoꞌ ntyja ꞌnaanꞌ
Tyoꞌtsꞌon. Juu xjenꞌñeen tonduihoꞌ nnꞌan na vꞌiiꞌ
nꞌonhoꞌhinnchuvaana tonanꞌtiuhoꞌ, ndoꞌyontyja
ꞌnaan natyia na tontꞌahoꞌ. 22Majoꞌ naneinhin ngꞌe
na tquiihanꞌ siꞌtsꞌo ꞌnaanꞌCristona tueꞌ jon, joꞌ jndë
ntjo nchjii Tyoꞌtsꞌon yohoꞌ. Tyincyaa jon na ten-
non Cristo na nndaꞌ, chaꞌ nndëë ntquen jon ꞌoꞌ na
ñuannquiiꞌ ꞌoꞌna tonnon jon naminꞌncüii jnanhoꞌ,
na taꞌnan tsꞌan na nndëë ngitso na vaa ncüii
nnon ntyja ꞌnaanhoꞌ na ntꞌuiiviꞌhanꞌ ꞌoꞌ. 23 Ndoꞌ
na nndaꞌ, icanhanꞌ na ninvito cantyja nꞌonhoꞌ
Cristo, ndoꞌ na quintjotyenhoꞌ ntyja ꞌnaanꞌ ju-
uhanꞌ. Min tyiꞌnanꞌveeꞌnꞌonhoꞌ yo juu jñꞌoonnaya
na condyehoꞌ na incyaahanꞌ na tꞌman qui nꞌonhoꞌ
Tyoꞌtsꞌon na ntsinꞌman jon ñuaanhoꞌ. Maninjuu
jñꞌoon naya na jndë macondyehoꞌ na coninncya
nnꞌanhanꞌ ndëë nnꞌan tsonnangue. Ndoꞌ mantyi
ja Pablo, iꞌua Tyoꞌtsꞌon tsꞌian nnön namatyeꞌntjön
nnon jon namancya jñꞌoonꞌñeen ndëë nnꞌan.

Ityeꞌntjon Pablo ndëë nnꞌan tmaanꞌ cüentaaꞌ
Tyoꞌtsꞌon

24Mꞌannanënquityquiiꞌ joo naviꞌnamaquenön
ntyja ꞌnaanhoꞌ. Ngꞌe na nndaꞌ vaa na maquenön
yo siꞌtsꞌo njan, itsiquindëhanꞌ joo naviꞌ na iquenon
Cristo ntyja ꞌnaan naviꞌ na coquenon nnꞌan
na conduihan tmaanꞌ cüentaaꞌ jon. 25 Nquii
Tyoꞌtsꞌon iꞌua jon tsꞌian nnön na condui ja tsꞌan
na matyeꞌntjön ndëë nnꞌan na conduihan tmaanꞌ
cüentaaꞌ jon. Itsꞌaa jon na nndaꞌ chaꞌ juu jñꞌoonꞌ
jon, quindë ya ndyehoꞌhanꞌ, ndoꞌ na ntejndeihanꞌ
ꞌoꞌ. 26 Juu jñꞌoonva, nnꞌan na tomꞌan ndyu
na toxenꞌchen, tyíꞌquindyehan juuhanꞌ, majoꞌ
naneinhin jndë itsiꞌman jndyoyu Tyoꞌtsꞌonhanꞌ
ndëë tsoñꞌen nnꞌan na iquen jon na conduihan
cüentaaꞌ jon. 27 Juu jñꞌoonꞌñeen, nquii jon jndë
sijndaꞌ jonnantsiꞌman jonhanꞌndëë tsoñꞌennnꞌan
na chito conduihan nnꞌan judíos. Juu jñꞌoonva
na tyíꞌcondye nnꞌanhanꞌ, taquintyja njon jndyi
conduihanꞌ. Ndö vaa na itsiquindyihanꞌ, nquii
Cristomꞌaan jonquiiꞌnꞌonhoꞌ. Juuhanꞌ incyaahanꞌ
na tꞌman qui nꞌonhoꞌ na nnanꞌjonhoꞌ yo Tyoꞌtsꞌon
naijon na tëquintyja na tꞌman conduihin.

28Mangꞌe joꞌ, minꞌcya ro naijon na cotsá, conin-
ncyá jñꞌoon ntyja ꞌnaanꞌ Cristo. Yo na jndaꞌ nquë́n
conanꞌquiꞌmánꞌnnꞌannacantyjanꞌonhan jonndoꞌ
mantyi yo na conanꞌmán ndëëhan nin ꞌnan it-
siquindyihanꞌ ntyja ꞌnaanꞌ jon. Contꞌá na nndaꞌ
chaꞌ ncüii cüiihan ntquenhanꞌhin na quindë con-
duihan na tonnon Tyoꞌtsꞌon ntyja ꞌnaanꞌ Cristo.
29 Ndoꞌ ngꞌe ntyja ꞌnaanꞌhanꞌ, joꞌ matsichön yan-
tyë yo ntyja ꞌnaanꞌ juu najndei na taquintyja na
condui Cristo na incyaa jon na matsixuan jahanꞌ.
Cüityincyooꞌntyichenhanꞌ yo ntyja njan.

2
Mꞌaanꞌ jndyi tsꞌon Pablo ntyja ꞌnaan nnꞌan

Colosas
1 ꞌOꞌ ntyjë na vantyja nꞌonhoꞌ Cristo, ntꞌue tsꞌön

na cüaaꞌ nꞌonhoꞌ na yo na ninvaa najndö,maquen
yantyi ja ntyja ꞌnaanhoꞌ, ndoꞌ mantyi ntyja ꞌnaan
nque ntyjëëhë na mꞌanhan tsjoon Laodicea. Ndoꞌ
majoꞌntyi ntyja ꞌnaan tsoñꞌen nnꞌan na vantyja
nꞌon Cristo min na tyiꞌquitajnꞌaanhan ja. 2Matsꞌa
na nndaꞌ chaꞌ quitsayꞌonhan na jndëhan ndoꞌ
na quinanꞌvengiontyichenhan ntyjehan na van-
tyja nꞌon Cristo. Matsꞌahanꞌ chaꞌ ngüentyja na
nanꞌxuanhan tsoñꞌen nnon na ntquenhanꞌhin na
chaꞌvijon na tyahin ntyja ꞌnaanꞌ Cristo, na quindë
ya ncüaaꞌ nꞌonhan ntyja ꞌnaanꞌ juu jñꞌoon na
tacotsiꞌman Tyoꞌtsꞌonhanꞌ ndëë nnꞌan ndyu na
toxenꞌchen. Juuhanꞌ itsiquindyihanꞌ na nquii
Cristo mꞌaan jon quiiꞌ nꞌonhoꞌ. 3 Ntyja ꞌnaanꞌ
nquii jon, tsoñꞌen na njon jndyi conduihanꞌ
na jndaꞌ xquen Tyoꞌtsꞌon yo juu na ivaaꞌ tsꞌon
jon, vantyꞌiuuꞌ mꞌanhanꞌ. 4 Matsjö na nndaꞌ
ndëëhoꞌ chaꞌ joo jñꞌoon na conanꞌnchuꞌ nnꞌan na
coninncyahan ndëëhoꞌ, tyiꞌnanꞌviꞌnnꞌanhanꞌ ꞌoꞌ,
tanin min na aa itsꞌaahanꞌ ngiohoꞌ na njon jndyi
nanꞌxuan joo jñꞌoonꞌñeen. 5 Ee min na tyiꞌcꞌoon ja
quiiꞌ ntꞌanhoꞌ, nndëë ntjiꞌhoꞌ cüenta na chaꞌvijon
na mꞌan yohoꞌ. Ndoꞌ incyaahanꞌ na nën rö na
maquën cüenta na nchuꞌ vja ꞌnan na contꞌahoꞌ
ntyja ꞌnaanꞌ Cristo, ndoꞌ na cotsananꞌchonhoꞌ na
vantyja nꞌonhoꞌhin.

Ngꞌe na vantyja nnꞌön, joꞌ juu na cotsamꞌan cov-
ixcohanꞌ

6 Ndoꞌ chaꞌxjen na tyꞌonhoꞌ cüenta Cristo Jesús
na ityeꞌntjon jon ꞌoꞌ, ninvito quitsamꞌanhoꞌ na
conanꞌjonhoꞌ yohin. 7 Quitsamꞌantyenhoꞌ ntyja
ꞌnaanꞌ jon, chaꞌxjen na tyen tooꞌ nchꞌiooꞌ tsꞌoon
quiiꞌ tyuaa. Ndoꞌ juu na vantyja nꞌonhoꞌhin,
ncyahoꞌ na ngaquehoꞌ ntyja ꞌnaanꞌ jon chaꞌxjen
jñꞌoon na totsiꞌman Epafras ndëëhoꞌ. Ndoꞌ na nin-
nquiiꞌchen quinanꞌtꞌmaanꞌhoꞌ Tyoꞌtsꞌon na ncya
ya jon ntyja ꞌnaanꞌ tsoñꞌen.

8 Ndoꞌ quintꞌahoꞌ cüenta na tanin tsꞌan ngachu
juuhoꞌ na chaꞌvijon tsꞌan namꞌaan naviꞌ yo jñꞌoon
na incyaa juu. Ee ninꞌquinanꞌviꞌnnꞌan nanꞌñeen
ꞌoꞌ yo jñꞌoon na cotjiꞌhan cüenta na juuhanꞌ veꞌ
jnꞌaanhanꞌ. Ee juu jñꞌoon na coninncyahin,
xꞌeehanꞌ na mꞌaanꞌ nꞌon nnꞌan nchu vaa na ican-
hanꞌ na quintꞌahan chaꞌ ntjo ya ntyjii Tyoꞌtsꞌon
yohan, majoꞌ juu jñꞌoonꞌñeen vatꞌio vjahanꞌ, chito
chaꞌxjen juu jñꞌoon ntyja ꞌnaanꞌ Cristo.

9 Ee nquii Tyoꞌtsꞌon, tsoñꞌen na conduihin,
mantyi nquii Cristo quindë ya condui jonhanꞌ
xjen na tomꞌaan jon tsonnangue na tsꞌanhin.
10 Ndoꞌ juu na quindë na condui Cristo, nquii
Tyoꞌtsꞌon incyaa jon na nanꞌxuanhoꞌhanꞌ. Ee
nquii Cristo tëquintyja na tꞌman conduihin tondëë
tsoñꞌen na conintque quiñoonꞌndue yo mañoon
nnon na cotoxen, majoꞌ chito conduihan ntyja
ꞌnaanꞌ tsonnanguevahin. 11 Ntyja ꞌnaanꞌ jon
jndë tui yohoꞌ ncüii nnon na itsijonhanꞌ juuhanꞌ
chaꞌvijon juu tsꞌian na contꞌa nnꞌan judíos yo
yononꞌndaa ndahin. Juu natyia na toquenhanꞌ
xjen ꞌnaanꞌhanꞌ ꞌoꞌ xjen na tyíꞌcovantyja nꞌonhoꞌ
Cristo, itsijonhanꞌ ntyja ꞌnaanꞌhanꞌ chaꞌvijon na
jndë jnanhanꞌ. Xiaꞌntyi nquii Cristo itsꞌaa jon

tsꞌianꞌñeen quiiꞌ nꞌonhoꞌ. 12 Juu xjen na jntꞌëhoꞌ yo
xueeꞌ jon, sijonhanꞌ ꞌoꞌ chaꞌvijon ntꞌoo, tantyꞌiuhoꞌ
yohin. Ndoꞌ yo najndei na condui nquii Tyoꞌtsꞌon
na tyincyaa jon na tandoꞌ xco Cristo, mantyi in-
cyaa jon na cotandoꞌ xcohoꞌ yo Cristo ngꞌe na
vantyja nꞌonhoꞌhin. 13 Na toxenꞌchen tonduihoꞌ
ntꞌoo ngꞌe juu jnan na tonanꞌxuanhoꞌ. Xjenꞌñeen
juu ꞌnan na toquiooꞌ jndyi nꞌonhoꞌ na tontꞌahoꞌ
jnan, chaꞌvijon tacotyjehoꞌhanꞌ. Majuu xjenꞌñeen
tyincyaa Tyoꞌtsꞌon na cotaꞌndoꞌhoꞌ xengꞌe Cristo,
ndoꞌ sitꞌman tsꞌon jonhoꞌ tsoñꞌen jnanhoꞌ. 14 Juu
ntji ꞌnaanꞌ Tyoꞌtsꞌon na tocoꞌxenhanꞌ jaa, yo joo
jñꞌoon na tonanꞌjndaꞌhanꞌ nin ꞌnan na quintꞌaha,
nquii Cristo sityuiiꞌ jonhanꞌ. Joohanꞌ jndë tyiiꞌ jon
coꞌhanꞌ nnon tsonjnꞌaan. 15 Ndoꞌ tsoñꞌen na ton-
ditque na tocoꞌxenhanꞌ na conanꞌtja jaa, sityuiiꞌ
jon najndë na tonanꞌxuanhanꞌ. Ndoꞌ ndëë tsoñꞌen
na tquenTyoꞌtsꞌon, siꞌmantyincyo jonnanquii jon
tantjon jonhanꞌ xjen na tueꞌ jon nnon tsonjnꞌaan.

Quijntꞌuë yantyë jaa na ncyꞌön cüenta tsoñꞌen na
min namꞌaan Cristo

16 Mangꞌe na sꞌaa Cristo na nndaꞌ,
tyiꞌnanꞌjñꞌoonꞌhoꞌ joo jñꞌoon na ngitso tsꞌan
ndëëhoꞌ na conanꞌtjahoꞌ yo ꞌnan na cocüaꞌhoꞌ
yo ꞌnan na covehoꞌ. Min tyiꞌntyiꞌhoꞌ cüenta ya
na conduehan na conanꞌtjahoꞌ tsojnaanꞌ na
tyiꞌcontꞌahoꞌ na njon ncüii xuee na condue nnꞌan
judíos na tꞌman tsixuanhanꞌ, oo ya na coveeꞌ chiꞌ
jntꞌa, oo xuee na cotaꞌjndyee nanꞌñeen. 17 Ee
tsoñꞌen jñꞌoonminꞌ, veꞌ chaꞌvijon ncüanꞌhanꞌ, chito
ꞌnan nquiiꞌhanꞌ. Joo jñꞌoonꞌñeen tonanꞌmanhanꞌ
ꞌnan na nguaa vi na jndë tyjeeꞌ Cristo. Majoꞌ

juu ꞌnan na mayuuꞌ na conanꞌman jñꞌoonꞌñeen,
itsiquindëhanꞌ joohanꞌ ntyja ꞌnaanꞌ nquii Cristo.
18 Ndoꞌ mꞌan nnꞌan na contꞌa ya na conduihan
nnꞌannantyꞌia jndyina conanꞌtꞌmaanꞌhanángeles.
Taninncyahoꞌ na ngitëꞌ nanꞌñeen ꞌoꞌ ntyja ꞌnaanꞌ
juu naya na nanꞌxuanhoꞌ ngꞌe na vantyja nꞌonhoꞌ
Cristo. Nnꞌan na nndaꞌ vaa nanꞌxuan, jndye
jñꞌoon conanꞌneinhan ntyja ꞌnaanꞌ jñꞌoon na jndë
jntyꞌiahan quiiꞌ tsantsjon, ndoꞌ ntyja ꞌnaanꞌhanꞌ
conanꞌquinjon nquehan. 19 Ndoꞌ na nndaꞌ xjen
nnꞌanhin, jndë tꞌiooꞌhin ntyja ꞌnaanꞌ nquii Cristo
na conduihin tsöꞌxquen na coꞌxen jon jaa. Ntyja
ꞌnaanꞌ nquii jon, nquë na condui siꞌtsꞌo ꞌnaanꞌ jon,
tsoñꞌen jaa na quiñjonꞌ ntyja ꞌnaanꞌ jon, covaque
jaa chaꞌxjen nquii Tyoꞌtsꞌon incyaa jon.

20 Ntyja ꞌnaanꞌ na tueꞌ Cristo, mantyi itsi-
jonhanꞌ ntyja ꞌnaanhoꞌ chaꞌvijon na jndë tjëhoꞌ.
Mangꞌe na nndaꞌ, joo jñꞌoon na cotjiꞌ nanꞌñeen
cüenta na cotoxenhanꞌ na nin ꞌnan na quintꞌaha
chaꞌ ntsinꞌman Tyoꞌtsꞌon ñuan njanhan, conduihoꞌ
ntꞌoo ntyja ꞌnaan joo jñꞌoonꞌñeen. Joꞌ ndö vaa
jñꞌoon namavaxꞌë ndëëhoꞌ: ¿Ndu na cotsamꞌanhoꞌ
na chaꞌvijon ninvaa nanꞌxuanhoꞌ ntyja ꞌnaanꞌ
tsonnangue? Ndoꞌ ¿Ndu na ninvaa na conanꞌvehoꞌ
jñꞌoon na condue nanꞌñeen? 21 Chaꞌna condue-
han: “Tyiꞌcüanaan na ntꞌuiꞌ ꞌnanvaꞌ. Nanꞌmin
tyiꞌcüanaan na ntquiꞌhanꞌ ee tꞌman xuee. Min
tyiꞌninncyuꞌ ꞌnanvahin ee ntsivꞌii Tyoꞌtsꞌon.” Joo
jñꞌoonminꞌ jñꞌoon na njon jndyi ngio nanꞌñeen.
22 Ee joo ꞌnan na icüaꞌ tsꞌan ndoꞌ na iꞌu ju-
uhanꞌ, contycüiihanꞌna covijntꞌue tsꞌanhanꞌ. Majoꞌ
jñꞌoonminꞌ na cotquenhin na icoꞌxenhanꞌ, veꞌ
jñꞌoon na cotquen nquehinhanꞌna conanꞌmanhin

joohanꞌ ndëë nnꞌan. 23 Itsꞌaahanꞌ ntyjii tsꞌan na
jndaꞌ jndyi nquen nanꞌñeen na nndaꞌ vaa jñꞌoon
na cotquenhanna cotoxenhanꞌ. Ee cojooꞌnꞌonhan
yo ꞌnanna conanꞌtꞌmaanꞌhanna conanꞌquindëhan
jñꞌoon na cotquenhan. Contꞌa nquehan na ndyiaꞌ
jndyi nꞌonhan ndoꞌ jaaꞌ mꞌaanhanꞌ na cotquen
nquehan xjen siꞌtsꞌo ꞌnaanhan ntyja nchu vaa
na cotsamꞌanhan. Majoꞌ jñꞌoonꞌñeen minꞌchjo
tyiꞌquitejndeihanꞌ tsꞌan na ntquen juu xjen siꞌtsꞌo
ꞌnaanꞌ juu na juuhanꞌ ninꞌquitsꞌaahanꞌ ꞌnan na
ntꞌue tsꞌonhanꞌ.

3
Jñꞌoon na cotoxenhanꞌ chaꞌ ncꞌön na ñuan nquiiꞌ

jaa tonnon Tyoꞌtsꞌon
1 ꞌOꞌ conanꞌjonhoꞌ ntyja ꞌnaanꞌ na tyincyaa

Tyoꞌtsꞌon na tandoꞌ xco Cristo. Quiñoonꞌndue
naijon vequityen Cristo silla na maninꞌ tsꞌiaanꞌ
tontyjaya ngiaaꞌ Tyoꞌtsꞌon, jndye nnon min na
condui jon na ntejndeihanꞌ ꞌoꞌ. Joꞌ quijntꞌue yanty-
ihoꞌ tsoñꞌen nnon na itsijndaꞌ jon ntyja ꞌnaanhoꞌ.
2 Ninvito quindyiꞌ nꞌonhoꞌ ntyja ꞌnaan joo naya
na mꞌanhanꞌ naijon mꞌaan nquii jon. Tyiꞌntyiꞌhoꞌ
cüenta ꞌnan na coquenonhoꞌ nnon tsonnangue-
vahin. 3 Ee ngꞌe na tueꞌ Cristo, nein nanꞌxuanhoꞌ
chaꞌvijon ntꞌoo tondëë ꞌnan na itsixuan tson-
nangue. Ndoꞌ ngꞌe na conanꞌjonhoꞌ yo Cristo, juu
na cotsamꞌanhoꞌ na tonnon Tyoꞌtsꞌon, vantyꞌiuuꞌ
mꞌanhanꞌ tondëënnꞌan tsonnangue. 4Nquii Cristo
conduihin na cotandoꞌ ñuan ꞌnaanhoꞌ. Juu xjen na
nndyo nndaꞌ jon, ndoꞌ mantyi tojnaanꞌ ncꞌonhoꞌ
yohin naijon na taquintyja na tꞌman conduihin.

Juu na totsamꞌanhoꞌ tejndyohanꞌ yo na cotantꞌö
xcö

5 Yajoꞌ tsoñꞌen natyia na ntꞌue jndyi nꞌon nnꞌan
tsonnangue, quitjiꞌhoꞌ cüenta na nanꞌxuanhanꞌ
ntꞌoo ntyja ꞌnaanhoꞌ. Chaꞌna juu ꞌnan tyia na
ninꞌcꞌoon ya tsꞌan yo ncüiichen tsꞌan na veꞌ ndöꞌ
ro, ndoꞌ na iquen tsꞌan na itsitiu ya juu ꞌnan tyia
na ninquitsꞌaa jndyi juu yo ncüiichen tsꞌan, yo
juu ꞌnan tyia na incyaatohin yo ꞌnan na ntꞌue
jndyi tsꞌon siꞌtsꞌo ꞌnaanꞌ juu, tyiꞌninꞌquen nqui-
ihin xjen ntyja ꞌnaanꞌhanꞌ, yo na itscjaaꞌ tsꞌon
juu ꞌnaanꞌ tsꞌan, ee juu tsꞌan na nndaꞌ vaa na
itsitjahin, jnaanꞌ juu cüejon tsixuanhanꞌ chaꞌxjen
jnaanꞌ tsꞌan na itsitꞌmaanꞌ juu ꞌnan na jnanꞌya
nnꞌan na chito Tyoꞌtsꞌonhanꞌ. 6 Joo ꞌnan tyiaminꞌ
jndë tso Tyoꞌtsꞌon na tyiꞌntꞌa nnꞌanhanꞌ. Majoꞌ
jnaanꞌ na contꞌa yahin na contꞌahinhanꞌ, joꞌ ntꞌuii
matyen jon nque nnꞌan na tyiꞌcotaꞌngueeꞌhin
na tonnon jon. 7 Mantyi ꞌoꞌ na toxenꞌchen
cüejon totsantyjahoꞌ ntyja ꞌnaan joo jnanꞌñeen
chaꞌxjen contꞌa mañoon nnꞌan. 8 Majoꞌ nanein-
hin ijndeiꞌhanꞌ na quitsacüentyjeeꞌhoꞌ na contꞌahoꞌ
nanꞌmin. Nein tyiꞌnanꞌvje matyenhoꞌ nnꞌan, min
tyiꞌnanꞌvjehoꞌhin na ninjonto. Min tyiꞌnanꞌtiuhoꞌ
na ntꞌaviꞌhoꞌ nnꞌan. Min tyiꞌnanꞌcüejnaanꞌhoꞌhin.
Min tyiꞌnanꞌneinhoꞌ jñꞌoon tsanꞌ cjooꞌ ncüiichen
tsꞌan. 9 Tavi nnanꞌneinhoꞌ quintu ndëë ntyjehoꞌ.
Ee joo natyia na tonanꞌjonhoꞌ yohan vitjachen na
ngantyjanꞌonhoꞌCristo, jndë siquindyaaTyoꞌtsꞌon
ꞌoꞌntyja ꞌnaanhanꞌ. 10Ndoꞌncyahoꞌnanquii Cristo
ntsixco jon tsoñꞌen nchu vaa na cotsamꞌanhoꞌ. Ju-
uhanꞌ ninvito quindixcohanꞌ chaꞌ ncüaaꞌntyichen
nꞌonhoꞌ nchu vaa na chuhanꞌ na ntsamꞌanhoꞌ

chaꞌxjen na ntꞌue tsꞌon nquii Tyoꞌtsꞌon. 11 Ntyja
ꞌnaanꞌ juu tsꞌian xco na itsꞌaa jon, tanin min na aa
condui tsꞌan tsꞌan judío oo min na aa conduihin
tsꞌan namañoon tsjan. Namꞌaan tsꞌan ntyja ꞌnaanꞌ
Cristo, tanin min na aa jndë tui yo siꞌtsꞌo ꞌnaanꞌ
juu chaꞌxjen na contꞌa nnꞌan judíos yo yononꞌndaa
ndahin, ndoꞌ tanin min na aa tyiꞌconduihanꞌ.
Tanin min na aa conduihin tsꞌan na jndaꞌ jndyi
xquen, oo min na tyiꞌjndaꞌ xquen juu. Tanin
min na aa conduihin tsꞌan na ityeꞌntjonhin nnon
patrón ꞌnanꞌ juu oo aamꞌaan juu xjen ꞌnaanꞌnquii.
Na mꞌaan Cristo, xiaꞌntyi juuhanꞌ taquintyja njon
conduihanꞌ, ndoꞌ juu jonmꞌaan jon quiiꞌ nꞌonhoꞌ.

12 Ngꞌe na icüji Tyoꞌtsꞌon ꞌoꞌ na conduihoꞌ
nnꞌan ꞌnaanꞌ jon, na iquen jon ꞌoꞌ na ñuan
nquiiꞌ conduihoꞌ ndoꞌ na viꞌ ntyjii jndyi jon
ꞌoꞌ, joꞌ cꞌonhoꞌ na ntyꞌia ro nnꞌan ngiohoꞌ,
ndoꞌ quitejndeihoꞌhin. Tyiꞌnanꞌntsahoꞌ na
njonchen conduihoꞌ, chichen mañoon nnꞌan.
Quinanꞌndyiaꞌ nꞌonhoꞌ ndëë nnꞌan. Nque nnꞌan
na conanꞌcüejnaanꞌhan ꞌoꞌ, tyiꞌnanꞌtëëꞌ nꞌonhoꞌhin.
Ndoꞌ min tyiꞌninncyahoꞌ na ntsiꞌndaaꞌhanꞌ
ngiohoꞌ ya na conanꞌvje nnꞌanhoꞌ. 13 Nque
ntyjehoꞌ na mantyi vantyja nꞌonhan Cristo,
tyiꞌndyioonꞌ nꞌonhoꞌ ya na conanꞌtjahan ndëëhoꞌ.
Ndoꞌ quinanꞌtꞌman nꞌonhoꞌhin ya na vaa ncüii
nnon na tyiꞌquichuhanꞌ na jntꞌahin yo ꞌoꞌ. Ndoꞌ
chaꞌxjen nquii Cristo Jesús sitꞌman tsꞌon jonhoꞌ,
manndaꞌ ro quinanꞌtꞌman nꞌonhoꞌ nanꞌñeen.
14 Ndoꞌ ndö jñꞌoon na njonntyichen quiiꞌ ntꞌan
tsoñꞌen jñꞌoonminꞌ, quinanꞌvengiohoꞌ ntyjehoꞌ na
vantyja nꞌon Cristo ee juu na conanꞌvengiohoꞌhin
itsiquindëhanꞌ tsoñꞌen jñꞌoonminꞌ na tonnon

Tyoꞌtsꞌon. 15 Nquii Cristo condui jon na tajñuaanꞌ
tsꞌonhin. Ncyahoꞌ na juuhanꞌ coꞌxenhanꞌ tsoñꞌen
ntyja na mꞌaanꞌ nꞌonhoꞌ. Ee ngꞌe na nndaꞌ tsixuan
jon, joꞌ tqueenꞌ jon ꞌoꞌ na conduihoꞌ na ninncüii
tmaanꞌ cüentaaꞌ nquii jon, ndoꞌ ntꞌue tsꞌon jon na
quitsamꞌanhoꞌ na tajñuaanꞌ tsꞌonhoꞌ yo ntyjehoꞌ
nnꞌan na conduihan cüentaaꞌ jon. Ndoꞌ ninvito
ncyahoꞌ na yahin.

16 Quintꞌahoꞌ na juu jñꞌoon na tyincyaa Cristo,
quintjo tyenhanꞌ quiiꞌ nꞌonhoꞌ yo tsoñꞌen na
taquintyja na njon tsixuanhanꞌ. Quintꞌahoꞌ na
nndaꞌ viochen xjen na conanꞌmanhoꞌ jñꞌoon
ntyja ꞌnaanꞌ jon ndëë nnꞌan na conduihan
cüentaaꞌ jon ndoꞌ yo na jndaꞌ nquenhoꞌ
na conanꞌquiꞌmaanꞌhoꞌhin nchu vaa na
ngonanꞌjonhan yo jon. Quintꞌahoꞌhanꞌ viochen
xjen na cotahoꞌ salmos yo alabanzas na njon jndyi
ngiohoꞌ Tyoꞌtsꞌon, ndoꞌ yo mañoon nnon jñꞌoon
na conanꞌtꞌmaanꞌhoꞌhin. Ndoꞌ na concyahoꞌ na
ncya ya jon ntyja ꞌnaanꞌhanꞌ. 17 Ndoꞌ tsoñꞌen na
contꞌahoꞌ, min xe na aa jñꞌoon na conanꞌneinhoꞌ
oo aa ncüii nnon ꞌnan na contꞌahoꞌ, tsoñꞌenhanꞌ
quintꞌahoꞌhanꞌ na concyahoꞌ naya nquii Tyëëhë
Tyoꞌtsꞌon ntyja ꞌnaanꞌ jon.

Ngꞌe na condui xco jaa, icanhanꞌ na quinanꞌvëhë
jñꞌoonmin

18 ꞌOꞌ nanntcu na jndë toncohoꞌ,
quinanꞌquindëhoꞌ jñꞌoon na condue sꞌahoꞌ
ndëëhoꞌ, ee na tonnon nquii jon na ityeꞌntjon
jon jaa, ya icüjiꞌhanꞌ na quintꞌahoꞌ na nndaꞌ.
19 Ndoꞌ mantyi ꞌoꞌ nannon na mꞌan ntcuhoꞌ,

quinanꞌvengiohoꞌhin. Tantꞌahoꞌ na veꞌ vatꞌio
namꞌanhoꞌ yo joohan.

20 ꞌOꞌ yotsca, nque nnꞌan na ndahin ꞌoꞌ,
quitaꞌngueeꞌhoꞌ tsoñꞌen nnon ꞌnan na conduehan
ndëëhoꞌ, ee nquii Tyoꞌtsꞌon caveeꞌ tsꞌon jon na
quintꞌahoꞌhanꞌ. 21Ndoꞌmantyi ꞌoꞌnannonnamꞌan
ndahoꞌ, tyiꞌntꞌahoꞌ na ninnquiiꞌchen conduehoꞌ
ndëë yoꞌñeen na tyiꞌcüijntꞌue ꞌnan na contꞌa joo,
ee xe na aa contꞌahoꞌ na nndaꞌ, ntsꞌaahanꞌ na
tajeꞌquinanꞌchonhan na ntꞌahan ꞌnan na caveeꞌ
nꞌonhoꞌ yohan.

22Ndoꞌ ꞌoꞌ na conduihoꞌ nnꞌan na cotyeꞌntjonhoꞌ
ndëëpatrón ꞌnaanhoꞌ, tsoñꞌenna conduenanꞌñeen
ndëëhoꞌ, quinanꞌquindëhoꞌhanꞌ. Mꞌan nnꞌan
na xiaꞌntyi xjen na cotquen patrón cüenta, joꞌ
cotaꞌngueeꞌhan tsꞌian na cotꞌua nanꞌñeen ndëëhan
chaꞌ ngaveeꞌ nꞌon nanꞌñeen yohan. Majoꞌ ꞌoꞌ
tyiꞌntꞌahoꞌ na nndaꞌ. ꞌOꞌ, ngꞌe na njon jndyi Cristo
ngiohoꞌ, yo manchaꞌchen nꞌonhoꞌ quitaꞌngueeꞌhoꞌ
tsꞌian na cotꞌuahan ndëëhoꞌ. 23 Minꞌcya ro
nnon ꞌnan na contꞌahoꞌ, quintꞌahoꞌhanꞌ yo na
manchaꞌchen nꞌonhoꞌ. Quintꞌahoꞌhanꞌ na cotjiꞌhoꞌ
cüenta na nnon nquii ta Jesús cotyeꞌntjonhoꞌ,
chito xiaꞌntyi ndëë nnꞌan. 24 Ee mangiohoꞌ na
nquii Jesucristo ntsiquindaaꞌ jonhoꞌ ncüii na njon
jndyihanꞌ. Manquiintyi jon na conduihin na
iꞌua jon tsꞌian ndëëhoꞌ, nnon jon cotyeꞌntjonhoꞌ.
25Majoꞌ mincya ro tsꞌan na itsꞌaa juu ꞌnan natyia,
ndyion Tyoꞌtsꞌonhin ntyja ꞌnaanꞌhanꞌ ee nincüajon
ntcoꞌxen jon tsoñꞌen jaa, chito veꞌ jndaꞌ ro tsꞌan na
vayꞌoon jon jñꞌoon yohin, majoꞌ yo ncüiichen tsꞌan
tyiꞌcueeꞌ tsꞌon jon.

4
1 Ndoꞌ mantyi ꞌoꞌ na mꞌan nnꞌan na

cotyeꞌntjonhan ndëëhoꞌ, tyiꞌnanꞌtjahoꞌ ndëë
nanꞌñeen, quintꞌahoꞌ yohan chaꞌxjen na chuhanꞌ
na tonnon Tyoꞌtsꞌon. Cañjoonꞌ nꞌonhoꞌ na joo ꞌnan
na contꞌahoꞌ na mantyi nninncyahoꞌ cüenta nnon
nquii jon na conduihin tyꞌööhö na mꞌaan jon
quiñoonꞌndue.

Jñꞌoon namatsꞌia na itsiquiꞌmaanꞌ Pablo joohan
2Ninnquiiꞌchen quinanꞌneinhoꞌnnon Tyoꞌtsꞌon,

tyiꞌndintyquenhoꞌ ntyja ꞌnaanꞌhanꞌ. Cꞌoonꞌ ya
nꞌonhoꞌ na contꞌahoꞌ na nndaꞌ ndoꞌ ninvito
ncyahoꞌ na ya jon. 3Ndoꞌ mantyi nquë́, quitanhoꞌ
nnon jon ntyja nján na ntsiquinaan jon na
nninncyá jñꞌoon naya ꞌnaanꞌ jon ndëë nnꞌan.
Juu jñꞌoonꞌñeen ndyu na toxenꞌchen, sijndaꞌ
Tyoꞌtsꞌonhanꞌ na ntsinꞌman jon ñuaan nnꞌan
xengꞌe Cristo, majoꞌ naneinhin itsiꞌman jndyoyu
jonhanꞌ ndëë nnꞌan. Ee tsojnaanꞌ na tsixuan
tsꞌianva, joꞌnantyꞌi ja vancjontjoohin. 4Quitanhoꞌ
nnon jon na ntejndei jon ja na ntsinën jñꞌoon
nayaꞌñeen chaꞌxjen na chuhanꞌ na quitsꞌa chaꞌ
ngovaaꞌ nꞌon nnꞌanhanꞌ.

5 Cꞌonhoꞌ na jndaꞌ nquenhoꞌ na cotsamꞌanhoꞌ
quiiꞌ ntꞌan nnꞌan na tyiꞌcovantyja nꞌonhan Cristo,
tyiꞌntsꞌaahanꞌ na ncüii nnon ntyja ꞌnaanhoꞌ
ntscuꞌhanꞌ na ngantyja nꞌonhan jon. Ndoꞌ
cüijntꞌuehoꞌ ncüii cüii jon na incyaa Tyoꞌtsꞌon
na vanaan na nnanꞌneinhoꞌ ndëëhan ntyja ꞌnaanꞌ
na vantyja nꞌonhoꞌ Cristo. 6 Ya na covatjonhoꞌ yo
nanꞌñeen, ninnquiiꞌchen quinanꞌneinhoꞌ ndëëhan
jñꞌoon na ntsiꞌmanhanꞌ na mꞌanhoꞌ na neinhoꞌ

na conduihoꞌ ntyja ꞌnaanꞌ Cristo. Ya na ntꞌahoꞌ
na nndaꞌ, ntsijndaꞌhanꞌ nquenhoꞌ nin jñꞌoon na
nnanꞌntcüeꞌhoꞌ ndëëhan xjen na cotaꞌxeeꞌhan
ndëëhoꞌ ntyja ꞌnaanꞌ na vantyja nꞌonhoꞌ jon.

Incyaa Pablo tsꞌon ꞌnaanꞌ jon ndëëhan
7 Juu ntyjëëhë Tíquico ntsiquindyi jon ꞌoꞌ nchu

vaa na maquenön. Viꞌntyji jndyi jahin. Yo man-
chaꞌchen tsꞌon jon na itejndei jon ja na ityeꞌntjon
jon nnon ta Jesús. 8Mangꞌe na nndaꞌ vaa, maꞌua ja
tsꞌian nnon jon na chi ncja nndaꞌ jon na mꞌanhoꞌ
chaꞌ ncüaaꞌ jndaꞌ nꞌonhoꞌ nchu vaa na jömꞌan, ndoꞌ
yo joo jñꞌoonnantsiquindyi jon ꞌoꞌnninncyaahanꞌ
na jndëhoꞌ. 9Mantyi yo juu jon vja Onésimo. Juu
juu ncüii tsꞌan tsjoonhoꞌ. Viꞌnchji jndyihin ndoꞌ
yo manchaꞌchen tsꞌon juu na vantyja tsꞌon juu ta
Jesús. Chen chen nnanꞌneinhan ndëëhoꞌ tsoñꞌen
namaquenön ntjoohin tsjoon Roma.

10Aristarco mꞌaan jon naviꞌ vancjo ntjoohin yo
ja. Incyaa jon tsꞌon ꞌnaanꞌ jon ndëëhoꞌ. Ndoꞌ
mantyi juu Marcos, tsꞌan chuuꞌhin yo Bernabé.
Jndë jndyehoꞌ jñꞌoon ntyja ꞌnaanꞌMarcos xe na aa
ngueeꞌ jon na mꞌanhoꞌ, cyꞌonhoꞌ cüentahin yo na
njon jndyihin ngiohoꞌ. 11 Ndoꞌ mantyi juu Jesús,
tsan na xueeꞌ juu vja ve Justo, incyaa juu tsꞌon
ꞌnaanꞌ juu ndëëhoꞌ. Quiiꞌ ntꞌan nnꞌan judíos na
covantyja nꞌonhan Cristo, xiaꞌntyi ndye nanminꞌ
conanꞌjonhan yo ja na coninncyá jñꞌoon naya
ntyja ꞌnaanꞌnchuvaana ityeꞌntjonTyoꞌtsꞌonnnꞌan
juu na cotsamꞌaanhan. Ntyja ꞌnaan joo nanꞌñeen
tꞌman vaa na itsinjoonꞌ jon ja quityquiiꞌ ꞌnan na
maquenön. 12Mantyi ncüii nquehoꞌ, juu Epafras,
incyaa jon tsꞌon ꞌnaanꞌ jon ndëëhoꞌ. Conduihin

tsꞌan na ityeꞌntjon juu nnon Cristo Jesús. Iquen
yantyihin na ican juu nnon Tyoꞌtsꞌon na ncyaa
jon na ngaquehoꞌ tonnon jon chaꞌxjen na ntꞌue
tsꞌon jon, ndoꞌ mantyi yo na covaaꞌ ya nꞌonhoꞌ na
quindë ya nanꞌxuanhoꞌ ntyja ꞌnaanꞌ jon. 13Macüjiꞌ
jndyoyu ja ntyja ꞌnaanꞌ juu na ijooꞌ jndyi tsꞌon juu
tsꞌianna itsꞌaa juuntyja ꞌnaannquehoꞌnamꞌanhoꞌ
Colosas ndoꞌ yo nque ntyjëëhë na vantyja nꞌon
na mꞌanhan tsjoon Laodicea yo tsjoon Hierápolis.
14Nquii Lucas, tsan na incyaa nasi nnꞌan, incyaa
jon tsꞌon ꞌnaanꞌ jon ndëëhoꞌ. Viꞌ nchji jndyi jahin.
Ndoꞌmantyi juuDemas incyaa jon tsꞌon ꞌnaanꞌ jon
ndëëhoꞌ.

15 Ncyahoꞌ tsꞌon njan ndëë nque ntyjëëhë
na vantyja nꞌonhan Cristo na mꞌanhan
tsjoon Laodicea, ndoꞌ mantyi nnon juu Ninfa
yo nnꞌan na conduihan tmaanꞌ cüentaaꞌ
Tyoꞌtsꞌon na covatjonhan vaaꞌ tsanscuꞌñeen na
conanꞌtꞌmaanꞌhan Tyoꞌtsꞌon. 16 Ndoꞌ vi na jndë
jnanꞌjnꞌaanhoꞌ tsonva, yajoꞌquinanꞌcüenonhoꞌhanꞌ
na mꞌan nnꞌan na conduihan tmaanꞌ cüentaaꞌ
Tyoꞌtsꞌon na mꞌanhin tsjoon Laodicea, na
quinanꞌjnꞌaan nanꞌñeen juuhanꞌ. Ndoꞌ
mantyi juu tson na matscüenön ndëëhan,
quinanꞌjnꞌaanhoꞌhanꞌ. 17 Ndoꞌ nnon nquii
Arquipo, quinduehoꞌ na matsjö quenhin na
quitsiquindë jon tsꞌian na iꞌua ta Jesús nnon jon.

18Maja Pablo macüji jñꞌoonva na mancya tsꞌon
njan ndëëhoꞌ. Cañjoonꞌ ya nꞌonhoꞌ na tyen mꞌan
ja vancjo ntjoohin. Nquii Tyoꞌtsꞌon quityio jon
jnꞌaanhoꞌ.

